Isumaginninnermi siunnersortinngortut allagartartaarneranni oqalugiaat

Asasakka Aviaja, Jacobine aamma Mai.

Siullermik ilissi ilaquttasilu pilluangaaritsi. 
Ulloq manna ilissinnut pingaaruteqartorujussuuvoq, aamma Nunatsinni isumaginninnermi siunnersortinngorniartarnermi oqaluttuarisaanermilu tamanna pingaaruteqartorujussuuvoq. 

Isumaginninnermik suliaqarnermi bacheloritut ilinniartitaaneq pillugu nalunaarut nutaaq malillugu ilissi siunnersortinngortuni siullersaavusi. Taamaattumik Isumaginninnermi Immikkoortortaqarfik, ilinniaqatisi aamma ilinniartitsisusi allat sinnerlugit soraarummeernissi naammassineranik aamma isumaginninnermik suliaqarnermi Bacheloritut taasinnaalernissinnik pilluaqqorusuppassi.

Uanga isumaginninnermi siunnersortitut ilinniarsimasuuvunga, taamaattumillu manna ilutigalugu isumaginninnermik suliaqartarnermi suleqatissatut aamma tikilluaqqorusuppassi. 
Isumaginninnermik siunnersortinik Kalaallit Nunaat pisariaqartitsisorujussuuvoq, aamma siunissami suliffissassinni amerlasoorpassuit annertuullu unamminartut naammattoortarumaarpasi, ilinniartuunissinnili malinnaaffigisimagassi nalunngilara isumaginninnermi siunnersortitut atorfeqalerussi pikkorissuullusilu suleqatigiuminartuusussaasusi. Uagut ilinniarfittut ajornartorsiuterpassuit suliassassinnut ilaasut naammassisarumaarisi aammalu isumaginninnermik suliaqarneq Kalaallit Nunaannilu isumaginninnikkut suliaqarnerup atuagarsornikkut suliaqartarnermillu ilinniartitaanermit ukiut sisamaat avillugu ilinniarnissi nalaani,  pissarsiarisimasasi tunuliaqutaralugit ineriartortitseqataanissarsi qularutiginngilluinnarparput.
Soraarummeerutigalugu suliaqarnissi aamma takutippaat atuagarsornikkut paasisasi aallaavigalugit isumaginninnermi maannakkut ajornartorsiutit assigiinngitsut atuuttunut iliuusissatut aamma suleriaatsit atorneqarsinnaasut tunngavigalugit siunnersuusiorsinnaallusi. Taamaattumik ilissi pingasuullusi isumaginninnermi siunnersortitut nutaaliortuuvusi ilinniarsimanersi tunngavigalugu ullumikkut sulilersut, isumaginninnermilli suliaqarnerup oqaluttuarisaanera ileqquilu tunngavigilluarlugit.   

Isumaginninnermik suliaqarneq sunut tamanut tunngavoq sammisassarpassuartaqarluni, aamma taamatut sulinermi pingaaruteqartut ilagaat suut tamarmik isiginiarneqartariaqarnerat. Tamanna tunngavigalugu oqalugiarnera naggaserusuppara nunaqqatima ilaata, Henrik Ibsenip, atuakkiami ilaanni palasimut siunnersuineranik, soorlu ilissitut, inuiaqatigiinni sulilersussamut, oqaatsit uku atorlugit: Iliuutsitit tamakkiisumik iliuuserisassavatit, immikkuualuttunngornagit agguataarnagillu. 

